
Dzél 8. Z kaszëbsczégò pòdwórka
to znaczi nasze tuńce i zabawë.
Sztërë mëszë, Za gąskama, Zymk

Sztërë mëszë 1

Didakti czné pòmòce
Frantówka pt.: Sztërë mëszë (z ksążczi Pawła Szefczi 
Ulubione pieśni dziecięce z Kaszub i Kociewia, str. 121 – 
tonacjã frantówczi nôleżi dopasowac do skalë ùczniów, 
bò zôpis nótowi w òriginalny wersje mòże bëc dlô nich 
za wësoczi).

Prezentacjô frantówczi pt.: Sztërë mëszë.
Ùczniowie sedzą na swòjich môlach sczerowóny skar-
niama w stronã szkólnégò.
Szkólny prezentëje tekst i melodiã frantówczi.

Tekst frantówczi:
Sztërë mëszë w kące,

a ta piątô w mące.
Chtërna z nich mùzykã czëje,

niechże sobie pòtańcëje,
chtërna głëchô niech sã rëchô,

niech w dzurã ùcékô!

Nôùka frantówczi pt.: Sztërë mëszë.
Ùczniowie stoją sczerowóny skarniama w stronã 
szkólnégò i pòwtôrzają za nim słowa i melodiã spiéwczi.

Frantówka wëkònywónô je przë akómpaniamence abò 
nagraniu.

Inscenizacjô frantówczi pt.: Sztërë mëszë.
Ùczniowie trzimającë sã za rãce ùstôwiają sã w kòle, 
skarniama sczerowóny do westrzódka kòła.

Na westrzódkù ùstôwiô sã sztërzech ùczniów, 
chtërny twòrzą môłé kòło bënë tegò ju ùtwòrzonégò 
wiãkszégò kòła, a we westrzódkù môłégò kòła stoji 
sóm piąti  ùczéń. Òb czas spiéwaniô frantówczi szkòlôcë 
z wiãkszégò kòła pòdskakùją w pierszim czerënkù (to 
je w prawò), a z bënowégò kòła pòdskakùją pò kòle 
w drëdżim czerënkù (to je w lewò). Karno piãc ùczniów 
z môłégò kòła wëbiérô spòstrzód sebie jednã òsobã, 

chtërna ùcecze z môłégò kòła i przedostónie sã téż 
przez wiôldżé kòło.

Ùcékanié wëznaczony òsobë òdbiwô sã pò 
zakùńczenim spiéwaniô całi frantówczi, a òba kòła 
sã zatrzëmùją. Reszta szkòlôków mô za zadanié nie 
dozwòlëc / ùtrudniwac ùcékôczowi wëdostanié sã 
z kòła. Zabawã pòwtôrzómë tëli razy, wiele ùczniowie 
mają chãc. 

Za gąskama 2

Didakti czné pòmòce 
Frantówka pt.: Za gąskama (z książki Pawła Szefk i Ulu-
bione pieśni dziecięce z Kaszub i Kociewia, str. 110).

Prezentacjô frantówczi pt.: Za gąskama.
Ùczniowie sedzą na swòjich môlach sczerowóny skar-
niama w stronã szkólnégò.
Szkólny prezentëje tekst i melodiã frantówczi.

Tekst:
Za gąskama z rózgą w rãce

przez dzéń całi biegała,
Gąsôreczka całô w mãce
tak so wiedno spiéwała:

Hùla la, hùla la gąsczi mòje,
hùla la, hùla la do domù,

òpòwiém wóm żale swòje,
nie pòwiédzta nikòmù.

Żebë nënka to wiedzała,
że tak biegóm całi dzéń,
to bë ze mną zapłakała,
macochã przegnała hen!

Pòjta, pòjta gąsczi mòje,
pòjta, pòjta tu do mie.
Niech ùlecą żale mòje,

tam, gdze wiater w nordã dmie!

Gąsczi żale wësłëchałë
swòji môłi gąsôrczi,
a tej razã zagãgałë,

jak to robią gãgùlczi:

Hola, hola la dobré gąsczi,
tak mie straszno tu nie je.
Mie tu ceszą mòje gąsczi,

jô do waju sã smiejã.

Nôùka frantówczi pt.: Za gąskama.
Ùczniowie stoją sczerowóny skarniama w  stronã 
szkólnégò i pòwtôrzają za nim słowa i melodiã spiéwczi.

Frantówka wëkònywónô je przë akómpaniamence abò 
nagraniu.

Inscenizacjô frantówczi pt.: Za gąskama.
Ùczniowie (gąsczi) trzimającë sã za rãce, twòrzą „sznur”, 
a ùczënka wëbrónô przez szkólnégò je gąsôreczką i trzi-
mô rózgã w rãce.

Za gąskama z rózgą w rãce
przez dzéń całi biegała,
Gąsôreczka całô w mãce
tak so wiedno spiéwała: 

- ùczniowie (gąsczi) 
spiéwającë frantówkã
pòdskakùją slalomã po 
całi salë, a gąsôreczka 
biegô za nima,

Hùla la, hùla la gąsczi 
mòje, 
hùla la, hùla la do domù, 
òpòwiém wóm żale swòje,
nie pòwiédzta nikòmù.

- gąsczi sã zatrzëmùją, 
pòdbiégają do gąsôrecz-
czi i słëchają, gąsôreczka 
spiéwô solo,

Żebë nënka to wiedzała, 
że tak biegóm całi dzéń, 
to bë ze mną zapłakała,
macochã przegnała hen! 

- ùczniowie (gąsczi) 
spiéwającë frantówkã 
pòdskakùją slalomã pò 
całi salë, a gąsôreczka 
biegô za nima,

Pòjta, pòjta gąsczi mòje, 
pòjta, pòjta tu do mie.
Niech ùlecą żale mòje,
tam, gdze wiater w nordã 
dmie!

- gąsczi sã zatrzëmùją, 
pòdbiégają do gąsôrecz-
czi i słëchają, gąsôreczka 
spiéwô solo,
			 

Gąsczi żale wësłëchałë
swòji môłi gąsôrczi,
a tej razã zagãgałë,
jak to robią gãgùlczi: 

- gąsczi ùstôwiają sã przë 
gąsôrce i spiéwają,

Hola, hola la dobré gąsczi,
tak mie straszno tu nie je.
Mie tu ceszą mòje gąsczi,
jô do waju sã smiejã. 

- gąsôrka spiéwô solo 
w stronã gąsków,
- na kùńc spiéwczi gąsôr-
ka i  gąsczi przëtuliwają 
sã i razã, „w sznurze” (gą-
sôrka prowadzy), slalomã 
wëbiegiwają.

Zymk 3

Didakticzné pòmòce
Frantówka pt.: Zymk (z Kaszubskiego śpiewnika szkolnego, 
pòd redakcją Witosławë Frankòwsczi, str. 154-155).

Prezentacjô frantówczi pt.: Zymk.
Ùczniowie sedzą na swòjich môlach sczerowóny skar-
niama w stronã szkólnégò.
Szkólny prezentëje tekst i melodiã frantówczi.

Tekst:
Zymkù, zymkù przëszedł jes

wëstrojony snôżo!
Jakùż redëje sã wies,

czej wòłô: witôjże!

Tra la la la,
tra la la la la.
Tra la la la,

la la la la la la la!

Dzecë głosno kòskają,
welech skôkającë.

Kùkówczi kòl nas ju są,
z lasa wòłającë.

Tra la la la…

Z dakù na dół bòcón pón
dzëwùjącë wzérô.

Bò sã warbel – wiôldżi wszón
z jaskùleczką spiérô.

Tra la la la…

Dzeckò na głos piesniôczczi
wiesoło so spiéwô.

Szemarzącë gôj pëszny
pòmiónã òdzéwô.

Tra la la la…

Nôùka frantówczi pt.: Zymk.
Ùczniowie stoją sczerowóny skarniama w  stronã 
szkólnégò i pòwtôrzają za nim słowa i melodiã spiéwczi.

Frantówka wëkònywónô je przë akómpaniamence abò 
nagraniu.

Inscenizacjô frantówczi pt.: Zymk.
Ùczniowie stoją w  półkòlim, skarniama sczerowóny 
w stronã szkólnégò.

Zdrzódło: creazilla.com

Zymkù, zymkù przëszedł 
jes
wëstrojony snôżo!
Jakùż redëje sã wies,
czej wòłô: witôjże!

- wszëscë spiéwają,

Tra la la la,
tra la la la la.
Tra la la la,
la la la la la la la!

- szkòlôcë chwôtają sã 
za rãce, twòrzą kòło 
i pòdskakiwają,

Dzecë głosno kòskają,
welech skôkającë.
Kùkówczi kòl nas ju są,
z lasa wòłającë.

- szkòlôcë sã zatrzëmùją, 
a tej zôs twòrzą półkòlé,

Tra la la la… - ùczniowie chwôtają 
sã za rãce, twòrzą kòło 
i pòdskakiwają,

Z dakù na dół bòcón pón
dzëwùjącë wzérô.
Bò sã warbel – wiôldżi 
wszón
z jaskùleczką spiérô.

- ùczniowie zatrzëmùją 
sã i zôs ùstôwiają sã 
w półkòlim,

Tra la la la… - ùczniowie chwôtają 
sã za rãce, twòrzą kòło 
i pòdskakiwają,

Dzeckò na głos piesniôczczi
wiesoło so spiéwô.
Szemarzącë gôj pëszny
pòmiónã òdzéwô.

- ùczniowie zatrzëmùją 
sã i zôs ùstôwiają sã 
w półkòlim,

Tra la la la… - ùczniowie chwôtają 
sã za rãce, twòrzą kòło 
i pòdskakiwają.

Frantówka mòże bëc zaprezentowónô w  fòrmie 
przedstawieniô. Do zabédowóny inscenizacje, przë 
spiéwanim sztrofków mòżna dołożëc krótczé scenczi 
np.: dac szkòlôkóm dodôwkòwé role: bòcóna, wró-
bla i  jaskùleczczi, a  tej w  pasownëch môlach mdą 
pòkazëwac jak bòcón sã dzëwi, że wróbel z jaskùleczką 
sã sztridëją, itp.

Tłómaczenié: B. Ùgòwskô.

1

Klebbów Matis

Mëmò, tatkù, jô nie chcã erbòwac dłëgów!

2 ùczbòwé gòdzënë

Slédnym czasã pòwiedzelë jesmë kąsk ò erbòwanim – 
prawnym zdarzenim, z  chtërnym przińdze sã pòtkac 
kòżdémù z nas, czasama téż nômłodszima. Temù téż 
nen scenarnik mô za zadanié pòkazac Wama, 
jak chronic sebie i  jinëch małolatnëch przed 
erbòwanim dłëgów, co niestetë tej-sej, a tam-sam 
sã zdôrzô. Chòc w pòlsczim prawie fùnkcjonérëje 
regla òchronë dobra dzecka, to czasama ùstãpiwô 
òna placu jiny reglë – ignorantia iuris nocet (niezna-
jemnota prawa szkòdzy), a to mòże miec baro da-
lek jidącé skùtczi. Bôczëta, to pò prôwdze mòże sã 
przëdac. Òb czas wëfùlowiwaniô zadaniów pòmòcą 
mdą: 1) cywilny kòdeks, 2) kòdeks cywilnégò 
pòstãpòwaniô, chtërne letkò mòże wëszëkac na 
stronie: www.isap.sejm.gov.pl.

1.	 Na spòdlim niżi dónégò tekstu, dôj òdpòwiesc na pitania.

Chòc w codniowim òbiegù dosc czãsto mòże ùczëc ò „ro-
dzëcelsczich prawach”, to taczé pòjãcé nie fùnkcjonérëje 
w pòlsczim prawie. Jegò prawnym òdpòwiednikã je pòjãcé 
rodzëcelsczi władzë – całownota prawów i  òbrzészków 
rodzëców wzglãdã dzecka do czasu zwëskaniô bez nie 
ùstnoscë (ùkùńczeniô 18. rokù żëcégò). Do zôkrãżô ro-
dzëcelsczi władzë słëchô przede wszëtczim stara (pòl. 
piecza) ò dzeckò i  jegò majątk, a téż wëchòwanié dzecka 
z pòszónowanim jegò gòdnoscë i prawów. 

Tak tej na co dzéń rodzëce mògą swòbódno zarzą-
dzëwac majątkã i sprawama swòjich dzecy – są to tpzw. 
sprawë zwëczajnégò zarządu, tj. wszëtczé codniowé de-
cyzje, chtërne ni mają wiãkszégò cëskù na majątk dzec-
ka. Przëtrôfkã mòże bëc wpłacenié ùszpórowónëch bez 
dzeckò dëtków na lokatã do bankù abò kùpienié za te 
dëtczi spòrtowégò sprzãtu dlô dzecka. Jiwer pòjôwiô sã 
tej, czej rodzëce mùszą abò chcą robic cos, co wëkrocziwô 
zeza zôkrãżé codniowëch decyzjów w sprawach dzecka. 
Taczé czinnoscë są prawno òkresliwóné jakno przekro-
cziwającé òbrëmié zwëczajnégò zarządu majątkã dzecka 
i  wëmôgają òrzeczeniô òpiekùńczégò sądu, chtërnégò 
zadanim je zabezpieczenié tpzw. dobra dzecka.

W pòlsczim prawie ni ma definicje dobra dzecka, 
równak wskazëje sã, że je òno tpzw. dëchã ùstawù, 
chtërnym mają sã czerowac wszëtczé pòdmiotë sto-
sëjącë prawò. Dokònanié wëkładnie pòjãcô „dobro 
dzecka” wiedno wëmôgô òdnieseniô do kònkretnégò 
fakticznégò stanu. Zdôwô sã, że ùprawnioné je rów-
nak scwierdzenié, że w  zôkrãżé tegò pòjãcô wchôdô 
przede wszëtczim prawò do òchronë żëcô i  zdrowiô, 
a téż wszelejaczé dzejania ze stronë jinëch pòdmiotów, 
chtërne mają zagwësnic warënczi do niezakłóconégò, 
prawidłowégò rozwiju, pòszónowaniô gòdnoscë, ùdzélu 
w pòdjimanim decyzjów i bezpiekù.

1)	 Rodzëce małolatnégò dzecka:
a)	 są ùprawniony do jegò samòstójny 

i  nieògrańczony reprezentacje i  pòdjimaniô 
wszelejaczich decyzjów we wszëtczich spra-
wach;

b)	 dzejającë razã i zgódno mògą pòdjëmac wsze-
lejaczé decyzje tikającé jegò majątkù;

c)	 nie są ùprawniony do pòdjimaniô niejednëch 
decyzjów bez zgòdë òpiekùńczégò sądu.

2)	 Rodzëce są ùstawòwima przedstôwcama 
małolatnégò, co òznôczô, że:
a)	 są òbòwiązóny prowadzëc sprawë dzecka, dôwa-

jącë bôczenié na jegò nôlepi rozmióné dobro;
b)	 mògą prowadzëc sprawë dzecka zgódno 

z  włôsnym ùznanim i  w  tim zôkrãżim nie 
słëchają żódnym ògrańczenióm;

c)	 mògą dzejac zgódno z włôsnym przekònanim, 
nawetka na szkòdã dzecka.

3)	 Przédnym zadanim òpiekùńczégò sądu je:
a)	 rozrzesziwanié spiéru midzë dobrã rodzëców 

a  dobrã dzecy, dôwającë pierszosc interesóm 
starszich;

b)	 zagwësnienié dobra dzecka;
c)	 rozrzesziwanié spiérów midzë sprawama dzecy 

a wszelejaczich jinëch pòdmiotów prawa.

4)	 W codniowëch sprawach:
a)	 rodzëcë mògą swòbódno dzejac w  zgòdze 

z włôsnyma przekònaniama i dobrã dzecka;
b)	 brëkùją zgòdë òpiekùńczégò sądu;
c)	 ni mògą dzejac, czej nie są midzë sobą zgòdą.

5)	 W przëtrôfkù spiéru midzë interesã dzecka a  jegò 
starszich, òpiekùńczi sąd wiedno:
a)	 dô pierszosc interesóm rodzëców;
b)	 dô pierszosc interesóm dzecka;
c)	 zrównô te interesë, nie dôwającë pierszoscë 

niżódnémù z nich.

6)	 W pòlsczim prawnym pòrządkù;
a)	 ùstawòdôwca stwòrził legalną definicjã pòjãcô 

dobra dzecka;
b)	 nie mòże nalezc jedny definicje dobra dzecka, 

a  ji wëkładniô wiedno mùszi bëc prowadzonô 
ad casum;

c)	 nie fùnkcjonérëje zasada dobra dzecka.

Òdpòwiescë: 1C, 2A, 3B, 4A, 5B, 6B.

2.	 Na spòdlim włôsny wiédzë i pòdôwków nalazłëch 
w zdrzódłach wëbierzë „JO” abò „NIÉ”.

SCWIERDZENIÉ JO NIÉ
Òdrzucenié spôdkòwiznë 
w miono małolatnégò je czinnoscą 
przekrocziwającą zôkrãżé 
codniowëch decyzjów.
Zwëskanié zgòdë òpiekùńczégò 
sądu na òdrzucenié spôdkòwiznë je 
równoznaczné z jegò òdrzucenim 
bez małolatnégò.
Kòżdi z rodzëców sóm mòże 
złożëc wniosk ò wërażenié zgòdë 
na òdrzucenié spôdkù w miono 
małolatnégò dzecka.
Òd pòstanowieniô òpiekùńczégò 
sądu, w jaczim wërażiwô zgòdã 
na òdrzucenié spôdkù w miono 
małolatnégò, mòże sã òdwòłac do 
Òkrãgòwégò Sądu.
Òdrzucenié spôdkòwiznë 
w miono małolatnégò bez zgòdë 
òpiekùńczégò sądu òdnôszô prawny 
skùtk.
Pò zwëskanim zgòdë òpiekùńczégò 
sądu òdrzucenié spôdkòwiznë 
w miono małolatnégò mòże sã òdbëc 
przed notariuszã abò przed sądã.

Òdpòwiescë: JO, NIÉ, JO, JO, NIÉ, JO.

3.	 Wëfùluj luczi w  przepisach rodzynnégò 
i òpiekùńczégò kòdeksu tak, żebë w całoscë bëłë 
zgódné z zamkłoscą ùstawù.

Art. 101. rodzynnégò i òpiekùńczégò kòdeksu

§ 1. Rodzëce są (1) ……….. miec starã ò zarząd majątkã 
(2) …………, jaczé pòòstôwô pòd jich rodzëcelską władzą.
§ 2. Zarząd sprawòwóny bez rodzëców nie òbjimô 
(3) …………… dzecka ani (4) …………… dónëch mù do 
swòbódnégò ùżiwaniô.
§ 3. Rodzëce ni mògą bez (5) ………….. òpiekùńczégò 
sądu abò, w  przëtrôfkach wskôzónëch w  art. 6401 
kòdeksu cywilnégò pòstãpòwaniô sądu spôdkòwiznë, 
dokònëwac czinnosców (6) ……………… zôkrãżé 
zwëczajnégò zarządu ani (7) …………………… zgòdë na 
dokònanié taczich czinnosców bez dzeckò.
§ 4. Jeżlë (8) ………..……… je pòwòłóné do erbòwaniô na 
skùtk chùtczészégò òdrzuceniô (9) ……………... bez ro-
dzëca, to czinnosc òdrzuceniô spôdkù w  miono dzec-
ka bez rodzëca, chtërnémù w  tim zôkrãżim słëchô 
(10) ……………… władza, czej je dokònywónô za zgodą 
drëdżégò z  rodzëców, chtërnémù téż w  tim zôkrãżim 
słëchô rodzëcelskô władza abò czej je dokònywónô (11) 

………………., nie wëmôgô zezwòleniô (12) …………….. 
sądu, abò w  przëtrôfkach wskôzónëch w  art. 6401 
kòdeksu cywilnégò pòstãpòwaniô, sądu (13) ……………. 
– jeżle spôdk òdrzucywają jiny (14) …………….. ro-
dzëców tego dzecka. W brakù pòrozmieniô stosëje sã 
przepis § 3.

Òdpòwiescë: (1) òbòwiązóny, (2) dzecka, (3) zaróbkù, 
(4) rzeczë, (5) zezwòleniô, (6) przekrocziwającëch, (7) 
wërażac, (8) dzeckò, (9) spôdkòwiznë / spòsobù, (10) 
rodzëcelskô, (11) pòspólno, (12) òpiekùńczégò, (13) 
spôdkòwiznë, (14) zstãpny.

4.	 Z dónëch niżi régów wërazów wëbierze nen, ja-
czi nie pasëje do pòòstałëch. Swòjã òdpòwiesc 
ùzasadnij.

1)	 spôdkòwizna, spòsób, pańdówka, bradło
2)	 małolatny, ùstny, nasciturus (pòczãté, le jesz nie 

ùrodzoné dzeckò), ùmarłi człowiek
3)	 dług, òbcążenié, pasywa, aktiwa
4)	 testatór, erba, spôdkòbiérca, pòwòłóny do 

spôdkù
5)	 rëchòmòscë, nierëchòmòscë, òsobisté 

aùtorsczé prawa, wierzëtelnosc

Òdpòwiescë: (1) pańdówka – òpłata jakô słëchô, czej 
zwierzãta (òsoblëwie bëdło) zrobią szkòdã; pòòstałé ter-
minë tikają erbòwónégò majątkù, (2) ùmarłi człowiek – 
pòòstałé pòdmiotë mają prawną zdolnosc do erbòwaniô, 
ùmarłi człowiek ni mòże erbòwac, (3) aktiwa –  pòòstałé 
terminë tikają wszëtczégò, co zmniésziwô spôdkòwą 
masã, zôs aktiwa jã zwiãksziwają, (4) testatór – czło-
wiek chtëren spòrządzywô testament (spôdkòdôwca); 
pòòstałé terminë tikają ùprawnionëch do erbòwaniô, 
(5) òsobisté aùtorsczé prawa – pòòstałé terminë tikają 
erbòwalnëch prawów; òsobisté aùtorsczé prawa (w zji-
naczenim òd majątkòwëch) ni mògą bëc erbòwóné.

5.	 Na spòdlim włôsny wiédzë i pòdôwków nalazłëch 
w zdrojach rozrzeszë, czë w dóny niżi stojiznie ma-
łolatné dzeckò mdze erbòwało. Swòjã òdpòwiesc 
ùzasadnij. 

Ad. 1. 
Trzë niedzele temù ùmarł Józef Pòznańsczi, chtëren 
béł gdówcã i  miôł blós jedno dzeckò – Antóna 
Pòznańsczégò i  jednã òtroczkã – Marikã Pòznańską, 
chtërna je dopiérkù 8 lat stôrô. Józef Pòznańsczi 
bez całé żëcé béł pitą, brôł chwilówczi. Ni miôł 
niżódnégò majątkù – mieszkôł w  kòmùnalny chëczë 
i ni miôł niżódny łączbë z familią. Dwa dni temù przed 
notariuszã òswiôdczenié ò òdrzucenim spôdkù pò 
Józefie Pòznańsczim złożił jegò syn. Zarô pòtemù za 
zgòdą swòji białczi Anë Pòznańsczi, Antón złożił téż 
òswiôdczenié ò òdrzucenim spôdkòwiznë w  miono 
małolatny Mariczi.

Ad. 2. 
W ùszłi czwiôrtk ùmarła Gréta Kòwalskô, mëmka 
nieżëjącégò ju Jana Kòwalsczégò, chtëren je òjcã Frãcka 
Kòwalsczégò (12 l.). Gréta bëła doktórką i bez całé żëcé 
zebra wiôldżi majątk, chtërnégò wôrtosc szacëje sã na 14 
mln złotëch. Mëmka Frãcka bëła mòckò pòszkalowónô 
ze swòją starką Grétą Kòwalską i  ni mògła ji zlëdac – 
czej wëwiedza sã, że ta je ùmarłô, zarô szła do notariu-
sza, żebë òdrzucëc spôdkòwiznã w miono Frãcka.

Ad. 3. 
Ùszłi nocë w  drogòwim wëpadkù zdżinãła Móni-
ka Rafskô, cotka małolatny Malwinë Rafsczi, chtërna 
w  notarialnym testamence zapisa całi swój majątk na 
Malwinã. Do spôdkòwiznë słëchają 3 nierëchòmòscë, 
stôré òbrazë i  ùdzél w  dobrze fùnkcjonëjący spółce. 
Ùmarłô ni mia dłëgów. Tatk Malwinë, chtëren je bracyną 
Móniczi, bez wiédzë i zgòdë swòji białczi szedł do nota-
riusza i òdrzucył spôdkòwiznã w miono córczi, bò wej 
wiedzôł, że w taczi stojiznie mdze erbòwôł całi majątk. 
Mëma Malwinë chca, żebë majątk słëchôł córce.

Przëkładowô òdpòwiesc Ad. 1.
Marika òsta pòwòłónô do erbòwaniô na skùtk 
òdrzuceniô spôdkòwiznë bez ji òjca. Ópa Mariczi miôł 
wiele dłëgów, ni miôł niżódnégò majątkù. Rodzëce 

Mariczi bëlë zgòdą co do brëkòwnoscë òdrzuceniô 
spôdkù w  miono małolatny i  w  ùstawòwim termi-
nie złożelë pasowné òswiôdczenié przed notariuszã. 
W taczim przëtrôfkù nie bëła brëkòwnô zgòda sądu. 
Òswiôdczenié òstało złożoné skùteczno i  Marika nie 
mdze erbòwa pò swòjim ópie.

Przëkładowô òdpòwiesc Ad. 2.
Óma Frãcka mia dosc wiôldżi majątk, a  jiny krewny 
pòwòłóny do erbòwaniô nie òdrzucëlë pò ni spôdkù. 
W taczi sytuacje na złożenié òswiôdczeniô w  mio-
no małolatny brëkòwnô bëła zgòda òpiekùńczégò 
sądu, chtërny ten na gwës bë nie dôł, bò naprocëm 
òdrzuceniô spòsobù stôwô dobro dzecka. Tak tej zło-
żoné przed notariuszã òswiôdczenié nie je skùtkòwné 
i Frãck mdze erbòwôł pò swòji ómie.

Przëkładowô òdpòwiesc Ad. 3. 
To jeden z  nëch przëtrôfków, w  jaczich jedno z  ro-
dzëców ewidentno dzejô na szkòdã swòjégò dzecka (co 
mòże bëc spòdlim do ingerencje w rodzëcelską władzã 
bez sąd). Złożoné bez òjca Malwinë òswiôdczenié nie je 
skùteczné – mëma Malwinë nie wërazëła zgòdë na jegò 
złożenié, a w  taczim przëtrôfkù brëkòwnô bëła zgòda 
òpiekùńczégò sądu, chtërny ten na gwës bë nie dôł, bò 
naprocëm òdrzuceniô spòsobù stôwô dobro dzecka.

Mateùsz Klebba (Klebbów Matis)
sztudéra prawa Wëższi Szkòłë Administracje i Biznesu miona Eùgeniusza Kwiatkòwsczégò w Gdini, przënôleż-
nik Radzëznë Kaszëbsczégò Jãzëka, wespółzałóżca Karna Kaszëbsczi Młodzëznë „Nowô Tatczëzna”. Tłómacz 
i aùtór m.jin. Łacyńskò-pòlskò-kaszëbsczégò słowarza grzëbiznë. Zajimô sã promòcją i ùczałim òbrobienim tema-
ticzi prawów Kaszëbów. Wespółrobi z prawnym karnã N3.Legal. 

Jastrowé rzeczónczi

na spòdlim: ks. Léón Kùchta, Z kalãdôrza przësłowiów ò swiãtëch. 
Miesąc łżëkwiat, „Pomerania” nr 4/1984.

Jastrowô Niedzela
Jak na zwònë wiôlgònocné padô, sëszô bez lato władô.

Jak na Jastrë z dakù cecze – do Zelonëch Swiątk wiãcy wòdë, jak pògòdë. 
We Wiôlgą Niedzelã pògòda, wiôlgô w pòlu ùroda.

Na bòk sledze, na stół wòrzta jedze.
(Kùńc pòstu, terô bãdze jadłô wòrzta.)

Nié kòżdi niedzele je Wiôlgônoc.
Drëdżé Swiãto Jastrów

Chto w Jastrë nie dô sã jałówcã bic, ze zdrowiégò nie bãdze nic.

Redakcjô „Naji Ùczbë” żëczi
słonecznëch i redosnëch Swiãtów Zmartwëchwstaniô Pańsczégò.

Niech mir, ùbëtk i nôdzeja towarzą naji codniowòscë,
a tradicjô niech sã swiãcy malowónyma jôjkama, wiesołima zajkama,

jastrowima swiãcónkama, bëlnyma dëgùsama...
Alleluja!

Zdrzódło: publicdomainvectors.org



8 Redakcjô: Aleksandra Dzãcelskô-Jasnoch / Kòrekta: Bòżena Ùgòwskô / Projekt i skłôd: Damian Chrul

DIPLÓM

Aùtór: Mikòłôj Ridiger. Diplóm òstôł wëkònóny w programie Canva.


